Egwyddorion gofal

Mae Egwyddorion Gofal yn  graidd i waith pawb yn y gwasanaethau iechyd, gofal cymdeithasol a blynyddoedd cynnar. Mae'r egwyddorion yn dylanwadu ar arferion gweithio gweithwyr gofal wrth iddynt ddarparu gofal o ansawdd uchel.

Dylai pob gweithiwr gofal ddilyn egwyddorion gofal pan fyddant yn gweithio gydag unigolion, er mwyn sicrhau bod pob un yn derbyn y gofal cywir sydd ei angen arnynt. Mae egwyddorion gofal yn helpu i amdiffyn cleientiaid a gweithwyr gofal.

Egwyddorion gofal yw:
· Hybu cyfathrebu effeithiol a pherthnasoedd

· Hybu ymarfer gwrthwahaniaethol (yn cynnwys polisïau a chodau ymarfer)

· Cynnal cyfrinachedd gwybodaeth

· Hybu a chefnogi hawliau unigolion i urddas, annibyniaeth, ymrymuso, dewis a diogelwch.

· Cydnabod credau personol a hunaniaeth unigolion a pharchu amrywiaeth

· Amddiffyn unigolion rhag camdriniaeth

· Darparu gofal unigol

1. Hybu cyfathrebu effeithiol a pherthnasoedd 
Mae angen cyfathrebu effeithiol mewn gofal er mwyn sicrhau bod gofal o ansawdd uchel yn cael ei ddarparu i wella ansawdd bywyd pobl trwy fynd i'r afael ag amrediad o anghenion. Trwy gyfathrebu effeithiol gall gweithwyr gofal ddatblygu perthnasoedd gydag unigolion yn eu gofal a fydd yn cynorthwyo'r broses ofalu.

Gallai rhai cleientiaid

· Siarad gwahanol ieithoedd

· Fod wedi colli clyw neu â golwg cyfyngedig

· Gael anhawster i siarad

· Fod â dealltwriaeth gyfyngedig.

Gall y bobl hyn gael anhawster i gyfathrebu gyda gweithwyr gofal; mae hyn yn rhwystr, sydd angen ei oresgyn. Mae angen i weithwyr gofal fod yn ymwybodol o amrywiaeth o ffyrdd o gyfathrebu gydag eraill, i sicrhau bod cleientiaid yn derbyn y gofal a'r driniaeth gywir sydd eu hangen arnynt.

Gall ffyrdd eraill o gyfathrebu gynnwys 

· Dysgu ieithoedd newydd

· Defnyddio cyfieithydd neu eiriolwr.

· Darllen gwefusau

· Iaith arwyddion

· Makaton

· Defnyddio lluniau. 

· Cyfathrebu ysgrifenedig.

2.  Hybu ymarfer gwrthwahaniaethol
Mae gwahaniaethu'n golygu trin rhai unigolion yn llai ffafriol nag eraill oherwydd nodwedd bersonol y gallai fod ganddynt.
Mae rhai grwpiau'n debygol o brofi gwahaniaethu. Mae'r rhain yn cynnwys:

· Pobl gydag anawsterau dysgu

· Pobl hŷn

· Pobl gydag anableddau corfforol

· Pobl gyda phroblemau iechyd meddwl

· Menywod

· Grwpiau ethnig lleiafrifol

· Grwpiau crefyddol lleiafrifol

· Dynion hoyw a lesbiaid

Gall gwahaniaethu fod yn uniongyrchol neu'n anuniongyrchol a gall gynnwys: jôcs hiliol a rhywiol, ynysu cleientiaid gyda phroblemau iechyd meddwl, osgoi edrych ar rywun, anwybyddu anghenion rhywun gyda HIV, gwahardd rhai preswylwyr rhag gweithgareddau.
Er mwyn hybu ymarfer gwrthwahaniaethol, dylai sefydliadau iechyd a gofal cymdeithasol:

· Gadw at y Codau Ymarfer
· Datblygu polisïau a'u gweithredu (sicrhau eu bod yn cael eu dilyn a'u defnyddio)

· Rhoi hyfforddiant i staff mewn hybu gwell gofal i bob unigolyn

· Cael dull gweithredu cwynion fel y gall cleifion geisio iawndal

· Dilyn deddfwriaeth sy'n cefnogi ymarfer gwrthwahaniaethol

Mewn iechyd a gofal cymdeithasol caiff hawliau unigolion eu datgan yn aml mewn siarteri. Mae rhai meddygfeydd wedi sefydlu eu siarteri ymarfer eu hun sy'n disgrifio safonau'r gwasanaethau y gall claf ei ddisgwyl a'r trefniadau ar gyfer rhai gwasanaethau, er enghraifft, ailbresgripsiynau. Gellid arddangos siarter ymarfer y feddygfa. (Ceir enghraifft o siarter cartref gofal ar ddiwedd y nodiadau hyn).
Dogfen yw Cod Ymarfer sy'n amlinellu ffordd gytunedig o weithio a delio â sefyllfaoedd penodol. Mae codau ymarfer yn anelu at adlewyrchu a gosod safon ar gyfer ymarfer da mewn sefyllfaoedd gofal. Mae nifer o godau ymarfer wedi'u datblygu ar gyfer gweithwyr gofal megis nyrsys cofrestredig,  therapyddion galwedigaethol a ffisiotherapyddion, gweithwyr cymdeithasol a staff meithrinfeydd. Mae codau ymarfer yn sefydlu'r egwyddorion a'r safonau cyffredinol ar gyfer gweithwyr gofal a dylent bob amser gyfeirio at gydraddoldeb cyfle.
Mae polisi yn wahanol i god ymarfer am ei fod yn dweud wrth weithwyr gofal sut ddylent wneud pethau penodol mewn sefyllfaoedd gofal penodol. Mae cod ymarfer ar gyfer nyrsys cofrestredig yn berthnasol i'r holl nyrsys cofrestredig mewn sefyllfaoedd gofal. Er enghraifft bydd polisi sy'n delio â chlaf sydd wedi mynd ar goll yn dweud wrth nyrs gofrestredig sut i ddelio â'r sefyllfa hon os yw hi’n gweithio mewn sefyllfa benodol ble gweithredir y polisi hwnnw. Dylai polisïau hefyd hybu triniaeth gyfartal a chyfleoedd cyfartal i bawb sy'n debygol o gael eu heffeithio. Gallai enghreifftiau o bolisïau gynnwys:
· Iechyd a diogelwch

· Cyfleoedd Cyfartal

· Cyfrinachedd

· Derbyniadau 

· Polisïau a dulliau gweithredu cwynion
      Defnyddir y cyfryw bolisïau fel y bydd y staff yn gwybod pa ddulliau gweithredu i'w dilyn e.e. 

· mewn canolfan iechyd bydd y derbynnydd yn dilyn dulliau gweithredu penodol wrth drefnu apwyntiadau

· mewn meithrinfa neu ysgol, mae gan staff a disgyblion ddulliau gweithredu i'w dilyn sy'n ymwneud â marcio cofrestri, disgyblaeth, gwisg ysgol ac ati.

· mewn ysbyty mae gan nyrsys ddulliau gweithredu i'w dilyn wrth dderbyn cleifion

Deddfwriaeth

Gofynion cyfreithiol yw'r rhain sy'n cefnogi hawliau unigolion ac maen nhw'n cynnwys:

· Deddf Gwahaniaethu ar sail Anabledd 1995 

· Deddf Cysylltiadau Hiliol 1976

· Deddf Iechyd Meddwl 1983

· Deddf Gwahaniaethu ar sail Rhyw 1975

3. Cynnal cyfrinachedd gwybodaeth

Mae cyfrinachedd yn ymwneud â chadw gwybodaeth yn breifat pan ddylai gael ei chadw'n breifat. Mae hyn yn cynnwys cofnodion ysgrifenedig, cofnodion cyfrifiadurol a gwybodaeth eiriol.
Bydd gweithiwr iechyd a gofal cymdeithasol yn gwybod llawer o bethau am y person maen nhw'n gofalu amdanynt. Mae'n hanfodol bod y wybodaeth yn cael ei chadw'n gyfrinachol ac nad yw’n cael ei throsglwyddo heb ganiatâd yr unigolyn. Weithiau mae'n rhaid trosglwyddo gwybodaeth gan un gweithiwr gofal i un arall, gan nyrs i feddyg, ond mae'n rhaid gwneud hyn gyda chaniatâd yr unigolyn. Nid yw marwolaeth claf yn rhoi'r hawl i chi dorri cyfrinachedd.

Gall cyfrinachedd gael ei dorri ddim ond mewn amgylchiadau eithriadol - os yw'r unigolyn mewn perygl neu os yw'r cyhoedd mewn perygl.

     Gellir cynnal cyfrinachedd drwy:

i. Storio'r holl gofnodion a deunydd sensitif mewn cabinetau ffeilio wedi'u cloi neu gyfrifiaduron a ddiogelir gan gyfrinair

ii. Cynnal ymgynghoriadau mewn ystafell breifat

iii. Peidio â chlebran am gleifion y tu allan i'r sefyllfa gofal

     Mae'r ddeddfwriaeth sy'n cefnogi hyn yn cynnwys:

· Deddf Diogelu Data 1994

· Deddf Mynediad at Ffeiliau Personol 1987

· Deddf Mynediad ar Gofnodion Gofal Iechyd 1990

I'w wneud: Esboniwch bwysigrwydd cynnal cyfrinachedd er mwyn sicrhau bod unigolion yn derbyn gofal effeithiol.

4. Hybu hawliau unigolion i urddas, annibyniaeth, dewis a diogelwch

Mae hyn yn gysylltiedig ag ‘ymarfer gwrthwahaniaethol’.

Beth yw ystyr y term 'Hawliau’

· Gall hawliau gael eu cwmpasu gan ddeddfau, e.e. yr hawl i yrru car yn 18 oed, yr hawl i bleidleisio neu i briodi, yr hawl i fynd i'r ysgol.

· Gellir hefyd canfod hawliau fel hawliau naturiol neu gyffredinol - yr hawl i weithio, yr hawl i gael plant, yr hawl i wneud dewisiadau ynghylch beth i'w wneud yn eich bywyd bob dydd.
Mae’r ddeddfwriaeth sy’n cefnogi hawliau unigolion yn cynnwys
· Deddf Hawliau Dynol 1998

· Deddf Plant 1989

· Deddf Iechyd a Diogelwch yn y Gwaith 1973 

· Deddf y GIG a Gofal Cymunedol 1990

O fewn sefyllfaoedd gofal mae gan unigolion nifer o hawliau, mae'r rhain yn cynnwys;

Yr hawl i urddas sy’n golygu bod gan unigolion yr hawl i gadw'u preifatrwydd gan gyfeirio'n benodol at hylendid, bwydo ac ati, er enghraifft, mewn cartref preswyl dylai unigolyn gael bath gyda drws yr ystafell ymolchi ar gau, os na allant yfed yn iawn o gwpan yna dylid darparu cwpanau arbennig neu roi'r cymorth sydd ei angen; yn yr ysbyty dylid tynnu'r llenni o gwmpas y gwely wrth dderbyn triniaeth neu gael bath yn y gwely,

Mae'r hawl i urddas hefyd yn cyfeirio at y ffordd y siaredir ag unigolyn - peidio â'u diraddio mewn unrhyw ffordd drwy eu cyfarch gydag enwau fel 'anwylyd' neu 'cariad' neu siarad â nhw mewn dull nawddogol.

Yr hawl i ddewis: Dylai unigolion gael eu cynnwys mewn gwneud penderfyniadau sy'n ymwneud â'u gofal nhw - pa fwyd maen nhw eisiau bwyta, pa driniaethau maen nhw'n dymuno’u cael. Rhoi'r wybodaeth sydd ei hangen arnynt i'r unigolyn fel y gallant wneud dewisiadau deallus.

Yr hawl i annibyniaeth: Dylid gadael ac annog unigolion i wneud gymaint â phosibl dros eu hunain. Os bydd staff gofal yn gwneud popeth drostynt, gallant deimlo'n ddiwerth, ni fyddant yn ceisio gwneud pethau dros eu hun a byddant yn mynd yn ddibynnol ar y staff neu'r gofalwyr am bopeth.

Yr hawl i ymrymuso:  Dylai unigolion dderbyn y gefnogaeth angenrheidiol er mwyn medru gwneud pethau dros eu hunain, gallai hyn gynnwys:

· darpariaeth cymhorthion ac addasiadau, hyfforddiant neu therapi galwedigaethol a fydd yn caniatáu iddyn nhw wneud pethau dros eu hunain er mwyn cynnal eu hawl i annibyniaeth. 

· darpariaeth gwybodaeth fel y bydd gan unigolion y wybodaeth a'r ddealltwriaeth i wneud eu penderfyniadau neu eu dewisiadau eu hun 

Yr hawl i ddiogelwch: Mae'n rhaid i weithwyr gofal wneud popeth sy'n bosibl i ddiogelu unigolion rhag niwed.

I'w wneud: Rhowch enghreifftiau o sut gellir hybu pob un o'r hawliau a ddisgrifir mewn o leiaf pedair sefyllfa gofal e.e. canolfan dydd, ysbyty, meithrinfa, cartref preswyl. Byddwch yn ymwybodol y bydd rhai cyffelybiaethau rhwng y lleoliadau gofal. 

5. Cydnabod credau personol a hunaniaeth unigolion a pharchu amrywiaeth
Er mwyn cydnabod credau personol a hunaniaeth unigolion, dylai gweithwyr gofal geisio cyfleu'r ffaith eu bod yn derbyn y person ar sail pwy ydyn nhw a beth maen nhw'n credu ynddo. Ni fydd gweithwyr gofal bob amser yn rhannu credau a dull o fyw y bobl maen nhw'n gofalu amdanynt ond serch hynny, dylent ddangos eu bod yn derbyn unigoliaeth yr unigolion.
Enghraifft 1 - os ydych yn gofalu am bobl sydd â chredau ac ymarferion crefyddol sy’n wahanol i'ch rhai chi, dylech roi'r cyfle iddyn nhw ymarfer eu ffydd a dathlu eu gwyliau crefyddol ar adegau pan fod hyn yn bwysig iddynt.

Enghraifft 2 - dylai llysieuwr gael cynnig dewis arall yn lle cig ar amser bwyd

Enghraifft 3 - dylai ysmygwr gael mynd allan i ysmygu

Enghraifft 4 - dylai unigolyn gael gwisgo mewn ffordd sy'n eu siwtio nhw.
Enghraifft 5 - os yw crefydd unigolyn yn dweud na chânt ddangos eu gwallt/corff/coesau yna mae'n rhaid bod y dillad a wisgir yn parchu hyn, e.e. gwisg ysgol

6. Amddiffyn unigolion rhag camdriniaeth

Gellir diffinio camdriniaeth fel rhywbeth bwriadol a fwriedir i niweidio person arall neu ffordd o'u trin a all achosi niwed iddynt.

Gall camdriniaeth fod yn: 

· Gorfforol: pwnsio, cicio, slapio neu rwystro pobl. Gallai hefyd gynnwys trin pobl yn gas wrth eu bathio, symud unigolion neu fynd â nhw i'r toiled.

· Rhywiol: gallai hyn gynnwys cyffwrdd neu weithredoedd eraill yn erbyn y person heb ganiatâd.

· Seicolegol: bychanu neu aflonyddu ar unigolyn, bwlio neu weiddi ar rywun.
· Ariannol: dwyn arian neu eiddo, neu dwyll. Cadw rheolaeth ar arian rhywun. Rhoi pwysau ar rywun i adael arian iddyn nhw.

· Esgeulustod: amddifadu rhywun o'r gofal sydd ei angen arnynt e.e. bwyd, cynhesrwydd, cysur neu gymorth meddygol.

Mae'r rhai sy'n debygol o fod mewn perygl o gamdriniaeth yn cynnwys:

· Plant

· Unigolion gyda phroblemau iechyd meddwl

· Unigolion gydag anawsterau dysgu

· Unigolion gydag anableddau corfforol

· Unigolion hŷn 

Gall hyn fod oherwydd y problemau sydd ganddynt neu oherwydd eu bod yn llai grymus a gellir dylanwadu arnynt yn hawdd gan bobl ddiegwyddor - gallai'r rhain fod yn rhieni a pherthnasau; gweithwyr gofal a gweithwyr proffesiynol eraill neu unigolion eraill.

Mae amddiffyn unigolion rhag camdriniaeth bosibl yn rhywbeth y dylai pob gweithiwr gofal deimlo ei fod yn bwysig. Dylai gweithwyr gofal asesu'r perthnasoedd sydd gan gleientiaid gyda phobl eraill am unrhyw arwyddion o gamdriniaeth a dylent weithredu i atal neu stopio hyn rhag digwydd

Gellir amddiffyn unigolion rhag camdriniaeth drwy:

· Godi ymwybyddiaeth o broblemau posibl
· Nodi a chofnodi arwyddion o gamdriniaeth bosibl

· Adrodd digwyddiadau i'r person/sefydliad priodol

· Hyfforddi staff fel eu bod yn ymwybodol o'r dulliau gweithredu i'w dilyn.

7. Darparu Gofal unigol

Yn aml mae gweithwyr gofal yn darparu gofal i bobl sydd â phroblemau ac anghenion tebyg. Fodd bynnag, yn hytrach na thrin pawb yn yr un ffordd, dylent ddarparu'r gofal sy'n gweddu i anghenion unigol pob person. I wneud hyn mae angen asesu pob unigolyn i ddarganfod eu hanghenion personol, gan roi ystyriaeth i'w credau a'u dewisiadau personol.
Mewn sefyllfaoedd meddygol mae unigolion yn derbyn y driniaeth/feddyginiaeth sydd eu hangen arnynt ar gyfer cyflyrau iechyd penodol, e.e. gallai fod angen gollyngdod o boen ar rai unigolion tra bod angen gwrthfiotigau ar eraill i wella heintiau, gallai fod angen inswlin ar berson diabetig ond nid ar eraill.

Mewn gofal cymdeithasol asesir anghenion unigolyn fel rheol gan weithiwr cymdeithasol, therapydd galwedigaethol neu feddyg teulu. Ar ôl asesiad bydd cynllun gofal yn cael ei lunio  gyda'r unigolyn. Gallai fod angen cyfraniad gan nifer o weithwyr gofal ar rai unigolion i'w cynorthwyo gyda bathio, gwisgo, bwydo a symudedd ynghyd â darpariaeth cymhorthion ac addasiadau tra bydd angen cefnogaeth ar eraill ar gyfer dim ond un angen megis darparu cadair esgyn i fynd i fyny ac i lawr y grisiau.
I'w wneud: Rhowch enghreifftiau o sut gellir darparu gofal unigol ar gyfer amrediad o unigolion:
· Mewn ward ysbyty

· Mewn meithrinfa

· Mewn cartref preswyl

 Enghraifft o Siarter Cartref Gofal

Y  "SIARTER"
Mae Profiad gofal a bywyd o ansawdd uchel, a Hawliau Preswylwyr, yn canolbwyntio ar chwe maes sylfaenol:

DEWIS - PREIFATRWYDD - URDDAS - ANNIBYNIAETH - BODDHAD - HAWLIAU DINASYDDION
Dan y penawdau bras hyn, BYDD Y Cartref Hwn YN cydnabod ac yn parchu'r Hawliau Preswylwyr canlynol, oni bai fod y Preswylwyr yn ddangosadwy yn analluog [ yn barhaol neu dros dro ] a/neu wedi eu diosg yn gyfreithiol o'r gallu hwn (OND, hyd yn oed pryd hynny, BYDD gymaint o ddewis â phosibl yn cael ei roi, ynghyd ag ymgynghoriad ehangach hyd yn oed gyda pherthnasau neu asiantiaid).  Mae'r canlynol yn disgrifio'r chwe maes sylfaenol a nodir uchod:
1.         Dewis:
1.1.      Bydd preswylwyr yn cymryd rhan, ac yn cael y llais mwyaf, yn yr holl benderfyniadau sy'n effeithio ar eu bywydau, i'r union raddau a ddewisir ganddynt.
1.2.      Tybir bod preswylwyr yn alluog i wneud dewisiadau ynghylch y ffordd maen nhw'n byw a beth maen nhw'n ei wneud (e.e. rheoli eu materion ariannol eu hun, penderfynu pa weithgareddau i'w gwneud a phryd, ac ati), yn cynnwys cymryd y risgiau sydd weithiau’n gysylltiedig â'r cyfryw ddewisiadau.

1.3.      Bydd preswylwyr yn gallu dewis ble maen nhw'n byw a gyda phwy, a byddant yn gallu dewis newid os dymunant.  Mae hyn yn berthnasol nid yn unig i'r dewis o Gartref, ond hefyd i ddewisiadau o fewn y Cartref.

1.4.      Bydd preswylwyr yn gallu dewis eu Meddyg, Deintydd, Ciropodydd, Optegydd, ac ati eu hun.
1.5.      Bydd preswylwyr yn gallu dewis p'un ai i dderbyn y driniaeth a’r sylw a gynigir, boed gan eu Meddyg, ac ati, neu gan staff y Cartref.
1.6.      Bydd preswylwyr yn gallu dewis â phwy fyddant yn cysylltu, o fewn i'r Cartref a'r tu allan iddo. Bydd hyn yn cynnwys Preswylwyr eraill, ffrindiau, a pherthnasau, a ble maen nhw'n dymuno treulio'u hamser yn y Cartref [ h.y. yn y mannau cyffredin neu yn eu hystafelloedd ].
1.7.      Bydd preswylwyr yn cymryd rhan yn y dewis o ddécor ac eitemau dodrefnu ar gyfer eu hystafell, pa bryd bynnag mae'r rhain yn cael eu newid (o blith detholiad rhesymol o ddewis a ddarperir gan y Cyfarwyddwyr)

2.         Preifatrwydd:
2.1.      Bydd gan breswylwyr yr hawl i le preifat.  Gallai hyn fod yn ystafell sengl neu'n ystafell a rennir, yn ôl dewis y Preswyliwr, ond, yn yr holl amgylchiadau, bydd hyn yn golygu’r hawl i ddefnyddio'r lle pryd a ble maen nhw'n dymuno, yn amodol yn unig ar roi ystyriaeth i Breswylwyr eraill, i wahodd y cyfryw westeion maen nhw'n dymuno, ac i'w heiddo fod yn ddiogel.
2.2.      Bydd gan breswylwyr yr hawl i groesawu ymwelwyr (yn cynnwys Meddygon, ac ati) yn breifat.
2.3.      Bydd gan breswylwyr yr hawl i ddisgwyl cyfrinachedd ym mhob mater, ac i ddisgwyl y gofynnir am eu caniatâd pa bryd bynnag mae angen rhoi gwybodaeth breifat i eraill (ac eithrio dim ond y wybodaeth honno sy'n angenrheidiol er mwyn i'r staff fedru darparu Gofal addas)
3.         Urddas:
3.1.      Gall preswylwyr ddisgwyl cael eu trin gydag urddas yn y ffordd y mae'r staff yn delio â gwisgo, bathio, bwydo, anymataliaeth (methu dal dŵr ) (ac unrhyw anghenion eraill)
3.2.      Gall preswylwyr ddisgwyl cael eu cyfarch yn eu dull dewisol (h.y. Miss/Mr/Mrs neu enw cyntaf neu enw cyfarwydd).
3.3.      Gall preswylwyr ddisgwyl derbyn y parch a haeddir gan unrhyw unigolyn, at eu hunigoliaeth, eu barn ac at ba ffordd bynnag y maen nhw'n gyfarwydd â chynnal eu bywydau.

3.4.      Gall preswylwyr ddisgwyl yr ymgynghorir â nhw ar unrhyw fater neu weithgaredd a all ardaro ar eu bywyd yn y Cartref mewn unrhyw ffordd, a bod eu dymuniadau'n cael eu parchu.  Yn benodol, gallai hyn gynnwys unrhyw weithgaredd a gyflawnir yn y Cartref (fel Gofal Dydd, gweithgareddau codi arian, Boreau Coffi, ac ati).
4.         Annibyniaeth:
4.1.      Dylai preswylwyr ddisgwyl cael dilyn y dull o fyw a ddewisir ganddynt ac y maen nhw'n gyfarwydd ag ef, i'r graddau y dymunant ac y gallant, heb ystyried eu bod yn byw mewn Cartref Gofal.

4.2.      Dylai preswylwyr ddisgwyl cael defnyddio cyfleusterau'r cartref fel y dewisant ac y gallant.
4.3.      Dylai preswylwyr ddisgwyl bod cyfleusterau'r Cartref yn gweddu i'w hanghenion (heb fod angen dibyniaeth ar eraill) mewn perthynas â symudedd, addasiadau angenrheidiol, lle gwag, dodrefn, ac ati, ac ar yr un pryd cyd-adnabod bod argaeledd cymorth gan staff yn rhan o'r rhesymau dros ddod i mewn i'r Cartref, ond eto perchir hawl y Preswylwyr i dderbyn neu i wrthod y cyfryw gymorth.
4.4.      Dylai preswylwyr ddisgwyl cael cadw'u hannibyniaeth mewn gweithrediad, meddwl a dewis, heb ystyried trefn sefydlog neu ymarferion gweinyddol y Cartref hwn.
5.         Boddhad:
5.1.      Dylai preswylwyr ddisgwyl bod eu hansawdd bywyd yn cael ei gyfoethogi trwy gael eu derbyn i'r Cartref hwn, trwy ddarpariaeth amgylchedd diogel, hylaw a chyffyrddus, a'r ysgogiad a'r anogaeth i fwrw ymlaen â'u bywydau o fewn terfynau uchaf eu gallu cynhenid corfforol, deallusol, emosiynol a chymdeithasol.
5.2.      Dylai preswylwyr ddisgwyl y darperir cyfleusterau a chymorth er mwyn bwrw ymlaen â'u dull o fyw dewisol i'r graddau mwyaf posibl, yn cynnwys argaeledd, ac anogaeth i ddefnyddio cyfleoedd, a'r cymorth angenrheidiol i ganiatáu iddynt ddefnyddio'r cyfryw gyfleoedd.

5.3.      Dylai preswylwyr ddisgwyl cael adolygu eu sefyllfa eu hun, ar eu cais eu hun neu pan geisir hyn gan rywun arall, ac i dderbyn cymorth gan unrhyw un arall y maen nhw’n eu dewis i’w cynorthwyo i wneud hyn.
6.         Hawliau Dinasyddion:
6.1.      Dylai preswylwyr ddisgwyl cael cadw'r holl hawliau a fwynheir gan unigolion sy'n dal i fyw yn eu cartrefi eu hunain yn y Gymuned, heb ystyried y ffaith eu bod yn byw mewn Cartref Gofal, ac, ynghyd a'r Preswyliwr (ac unrhyw gynrychiolydd), dylai'r Cartref amddiffyn y cyfryw Hawliau a/neu fod yn barod i ymuno â'r Preswyliwr wrth amddiffyn y rhain. 

6.2.      Dylai preswylwyr ddisgwyl bod eu hymarferion a'u credau diwylliannol a chrefyddol yn cael eu dilyn a'u parchu.
6.3.      Dylai preswylwyr ddisgwyl cael contract ysgrifenedig, sy'n cytuno ar amodau a thelerau'r  preswyliad, y gwasanaethau a'r ffioedd.

6.4.      Dylai preswylwyr ddisgwyl cael cyfnod prawf yn y Cartref, sy’n para o leiaf pedair wythnos (heb anfantais i'r naill ochr na'r llall), cyn y gwneir penderfyniadau ynghylch preswyliad tymor hir.
6.5.      Dylai preswylwyr ddisgwyl cael mynediad at ddull gweithredu cwynion esboniedig, a ddylai gynnwys dull rhesymol o gwyno o fewn y Cartref, a thu hwnt i hynny i'r Awdurdod Cofrestru.
                                                                                            

Cydnabyddiaethau:
            Dymunwn gydnabod y cymorth a ddarparwyd gan gyhoeddiad Arolygiaeth yr Adran Iechyd a Gwasanaethau Cymdeithasol  "Homes are for Living In" [ 1989 ] wrth baratoi'r "Siarter" hwn.
http://www.caringuk.com/residents-charter.htm

